
Tónatröð – útsýnishús sem tengja Innbæinn við Brekkuna 

Gatan Tónatröð liggur suður/norður og gengur suður úr Spítalavegi og tilheyrir Innbænum á 

Akureyri. Við götuna eru fá hús og hún afar fáfarin. Við götuna hafa í áraraðir staðið lóðir sem 

lítið hefur verið spurt eftir. SS byggir sótti um lóðirnar í lok árs 2020 með fyrirvara um að fram 

næðist deiliskipulagsbreyting. Ein af forsendum verkefnisins er að samningar náist við 

eigendur húsanna tveggja sem nú standa vestan götunnar svo að fyrirhuguð byggingar myndi 

samstæða heild vestan Tónatraðar. Hugmyndir fyrirtækisins ganga út á að byggja glæsileg 

útsýnishús upp í brekkuna sem ná munu upp fyrir brekkubrún. Lagt er upp með að byggja 

vistvæn hús, t.d. úr krosslímdum einingum og þróa verkefnið með umhverfisvottun í huga, t.d. 

Svansvottun. Hvert hús myndi tengjast með brú frá stiga- og lyftuhúsi að göngu- og hjólastíg 

sem lægi norður/suður vestan húsanna. Lóðir þessar eru býsna stórar og þola því ágætt 

byggingamagn. Hæglega er hægt að byggja á svæðinu um 7.500m2. Gatnagerðargjöld væru 

þá um 130 milljónir. Bílageymsla er hugsuð undir hvert hús þannig að hægt sé að lágmarka 

sjáanleg bílastæði utanhúss. Sérstök aðstaða fyrir reiðhjól og rafmagnsreiðhjól er hugsuð við 

hvert hús og áhugavert væri að skoða möguleika á að gera götuna sjálfa að vistgötu. Tengingin 

við göngu- og hjólastíg vestan húsanna og stórar og vel út búnar hjólageymslur eiga að stuðla 

að minni bifreiðanotkun íbúa Tónatraðar enda staðsetning húsanna miðsvæðis.  Að þétta 

byggð með þessum hætti auðveldar íbúum samgöngur og gefur tækifæri til minni 

bifreiðanotkunar. Stórir vinnustaðir eru rétt við Tónatröð og má þar nefna Sjúkrahúsið sem er 

með yfir 500 starfsmenn, Dvalarheimilið Hlíð með yfir 200 starfsmenn og við framhaldsskólana 

starfa á þriðja hundrað manns. Nemendur framhaldsskólanna eru síðan hátt í tvö þúsund. Þar 

fyrir utan er Tónatröð í göngufæri frá miðbæ Akureyrar þar sem mörg hundruð manns sækja 

atvinnu sína. Að sama skapi er stutt í verslun og þjónustu fyrir íbúa Tónatraðar niður í miðbæ 

og Bónus í Naustahverfi er í göngufæri. Nálægð húsanna við perlu Akureyrar, sjálfan 

Listigarðinn er virðisauki í sjálfu sér. Byggingalandið sem um ræðir er ekki að nýtast íbúum 

Akureyrar í dag, þar er ekki skipulagður gróður né ræktun og halli landsins hentar illa til 

útivistar. Segja má að svæðið sé því vannýtt eins og sakir standa. Útsýni frá húsunum er 

stórbrotið, sérstaklega til austurs og yfir Pollinn en einnig til suðurs og norðurs. Ekki er útsýni 

til vestur enda brekkan á bak við íbúðir húsanna í þá átt og einnig má gera ráð fyrir 

áframhaldandi uppbyggingu Sjúkrahússins til suðurs. Ásýnd svæðisins með tilkomu 

fyrirhugaðra húsa breytist ekki svo mikið þar sem gróður er orðinn afar hávaxinn á þessum 

slóðum. Útsýni frá byggð vestan svæðisins ætti af sömu ástæðum ekki að spillast sem neinu 

nemur. Gott bil er á milli fyrirhugaðra bygginga og því mun lofta vel á milli þeirra í mörgum 

skilningi, t.d. þegar horft er upp brekkuna að sumarlagi mun hinn græni gróðurlitur skila sér 

vel á milli húsanna og því mun ásýnd Akureyrar halda sínum gróna blæ eftir sem áður. Gróin 

svæði á milli húsa er hægt að nýta til útivistar enda mun landmótun vegna bygginga bjóða upp 

á tækifæri til þess að skapa aðlaðandi og vistvænt umhverfi þar sem fólk er í fyrirrúmi.  

 

 











  

 


